
చతుర్థాశ్వాసము










		
నిర్మింపఁ దద్విశ్వనిలయమానవనాగ

        యక్షాదు లానంద మతిశయిల్లఁ

దత్పుండరీకాక్షుఁ దలఁచి కైవల్యంబుఁ

        బొందినయంతఁ దత్పుణ్యమూర్తి

రేతోమయంబుగాఁ జాతుర్యమున సృష్టిఁ

        గ్రమ్మఱియును నిల్పి కౌతుకమున

నందు మఱియును నరదేవయక్షపక్షి

పశుమృగాదులు గావించి ప్రాభవమున

నవియుఁ జెడకుండ నొండుపాయంబుఁ దలఁచి

మునుల నీక్షించి వారితో ననియె నిట్లు.

	గీ.	
ఏకతంబు సేసి యేను మీతోడుత

మాట యనెద నొకటి మంతనంబు

తెలిపి చెప్పవలదు త్రిభువనంబుల నది

చెప్పినపుడు మీకుఁ దప్పిదంబు.

	వ.	
అది యెట్టి దనిన.

	సీ.	
అనుమాన ముడిగి శ్రీవనితాధిపుఁడు లోక

        నాయకుండని మనోనలినమందు

మము వేడ్కఁ దలఁపోసి మన్నామజపములు

        సేయుచు మద్భక్తిఁ జెలగువారు

అరుగుదు రస్మదీయాలయంబునకును

        బ్రబలపునర్జన్మరహితు లగుచు

నిది యథార్థంబుగా నెఱిఁగి మానవకోట్లు

        మన్ముఖ్యదివ్యనామములు దలఁచి

నంత సాయుజ్యముక్తికి నరుగునపుడె

ప్రాణివిరహిత మగుచుఁ బ్రపంచ మెల్ల

వృద్ధిబొందక విపరీతవృత్తిఁ జెదరి

సకలదిశలందు శూన్యమై సమయు నంత.

	గీ.	
అట్లు గాన నస్మన్మతం బణఁచి మీరు

బాహ్యమున నన్యమతములు పాదుకొల్పి

